
Pou Piblikasyon Imedya: 17 novanm 2014 

GOUVÈNÈ CUOMO LANSE PWOGRAM PILÒT SEKIRITE LEKÒL MUTUALINK K-12 NAN KONTE ROCKLAND 

AK ONEIDA 

 

Nouvo Teknoloji Ofri Sekouris Aksè Imedya nan Ekipman Kominikasyon Lekòl pou Diminye Tan Datant 

pandan yon Ijans 

 

Gouvènè Cuomo jodi a te anonse lansman yon nouvo pwogram pilòt sekirite lekòl, Mutualink K-12, ki 

pral dewoule nan 20 lekòl piblik nan konte Oneida ak Rockland nan mwa sa. Mutualink K-12 se yon 

nouvo teknoloji ki fèt pou amelyore kominikasyon ak pataj enfòmasyon ant lekòl kap patisipe ak 

sekouris lokal pandan yon ijans. Se Biwo Kominikasyon Konpatib nan Sitiyasyon Ijans ki nan New York 

State Division of Homeland Security and Emergency Services kap egzekite l ansanm ak chak biwo sheriff 

konte oubyen biwo jesyon ijans.  

 

“Nan yon sitiyasyon ijans, yon segonn ka fè tout diferans la pou anpeche yon trajedi,” te deklare 

Gouvènè Cuomo. “Nouvo teknoloji sa se yon lòt etap nou franchi pou pi byen pwoteje elèv epi garanti 

sekouris ak polisye gen aksè nan enfòmasyon rapid ak egzak. M espere wè rezilta pwogram pilòt sa.” 

 

Mutualink K-12 se yon solisyon kominikasyon miltimedya IP pou jesyon aksidan sou baz evenman, ki 

pèmèt pataj enfòmasyon nan tanreyèl, tankou vwa, videyo, enfòmasyon ak tèks, ant lekòl ak sekouris. 

Radyo, telefòn ak aparèy mobil lekòl yo konekte nan sistèm entèvansyon ijans yo pou alète sekouris 

touswit epi ede yo rive sou plas pi vit, epi konsa fasilite pwosesis entèvansyon nan sitiyasyon ijans lan epi 

elimine gaspiyaj tan pandan relè apèl nan telefòn ak erè nan mesaj. Mutualink bay tou yon yon fonksyon 

“bouton panik” ki, lè lekòl la aktive l, bay lapolis aksè touswit nan sistèm kominikasyon lekòl yo.  

 

Konte Rockland ak Oneida pral gen yo chak 10 lekòl kap patisipe nan pwogram pilòt la. Chak konte te 

chwazi lekòl yo. 

 

Pou jwenn plis enfòmasyon sou Mutualink ak platfòm Mutualink K-12 la, ale sou 

http://www.mutualink.net/Mutualink-School-Program.asp 

 

Komisyonè DHSES la, Jerome M. Hauer, te di konsa, “Enfòmasyon kòrèk ak konesans sitiyasyon enpòtan 

anpil nan sitiyasyon ijans. Platfòm sa pral bay lapolis ak jesyonè ijans nan moman menm aksè nan odyo, 

videyo ak enfòmasyon pou yo ka pran desizyon entelijan, atan, sou jan pou yo entèveni rapid nan 

nenpòt sitiyasyon ijans.”  

 

Egzekitif Konte Oneida Anthony J. Picente Jr. te di konsa, “Youn nan wòl pi enpòtan Otorite Konte yo se 

sekirite piblik. Objektif pwogram sa se bay timoun sekirite, epi nou kontan yo chwazi nou pou n patisipe 

nan pwogram pilòt sa. Kèlkeswa yon lekòl anba menas yon tirè fou oubyen viktim move tan, pwogram 

sa pral ede lapolis ak sekouris jwenn menm moman an odyo, videyo ak enfòmasyon pou entèveni rapid 

ak kòmsadwa nan yon sitiyasyon ijans.” 

 

Sheriff Konte Rockland, Louis Falco, III, te di konsa, “Premye responsablite otorite yo an se bay rezidan 

nou yo sekirite epi pa gen anyen ki pi enpòtan pase timoun nou yo. Pwojè sa pral pèmèt lekòl nou yo 

pataje nan moman menm odyo, videyo ak enfòmasyon ak lapolis onivo konte, vil ak vilaj yo pou 

entèveni nan aksidan nan fason ki pi efikas posib la, pandan y ap travay pou diminye yon ijans.” 

